
OʻZBEKISTONDA OLIY TAʼLIM TASHKILOTLARI 
FAOLIYATINI TARTIBGA SOLUVCHI QONUNCHILIK 

BAZASINING RIVOJLANISH TENDENSIYALARI
Gʻoziyev Kozimbek Jovlonbekovich,

Toshkent davlat yuridik universiteti
Maʼmuriy va moliya huquqi kafedrasi dotsenti v.b., 

yuridik fanlar boʻyicha falsafa doktori 
ORCID: 0000-0002-8093-7332

e-mail: kozimg@mail.ru

Annotatsiya. Ushbu maqolada mamlakatimizda olib borilayotgan maʼmuriy islohotlarning bir 
qismi boʻlgan oliy taʼlimni 2030-yilga qadar rivojlantirish masalalari koʻrib chiqildi, milliy va xorijiy 
olimlarning ilmiy ishlari hamda statistik maʼlumotlar, maʼmuriy islohotlarning mazmun-mohiyati, 
boshqaruvni amalga oshirishning oʻziga xos xususiyatlari tahlil qilindi. Milliy qonunchilikni oʻrganish 
barobarida oliy taʼlim tashkilotlarining rivojlanishi, davlatning bu sohada oʻz oldiga qoʻygan maqsad 
va vazifalariga erishish yoʻlidagi qilinishi lozim boʻlgan masalalar yoritib berildi. Shuningdek, axborot 
va raqamlashtirish asrida oliy taʼlim sohasini tashkil etish va boshqaruvini takomillashtirish, davlat 
organlari bilan oliy taʼlim tashkilotlarining oʻzaro munosabatini tartibga solish hamda muvofiqlashtirish 
holatlari tahlil etildi. Davlat va nodavlat oliy taʼlim tashkilotlariga taqdim etilgan preferensiyalarning 
oʻzaro nisbati oʻrganildi. Xorijiy tajriba asosida boshqaruvni tashkil etish masalasi koʻtarilib, qiyoslash 
usullaridan foydalangan holda umumiylik, oʻxshashlik va oʻziga xosliklar oʻrganildi, tegishli xulosalar 
chiqarilib, kelgusida amalga oshirilishi lozim boʻlgan ilmiy-tadqiqot ishlari yoʻnalishlari haqida 
taklif-tavsiyalar bildirildi. Shuningdek, davlat-xususiy sherikchilik munosabatlariga eʼtibor qaratgan 
holda oliy taʼlim tashkilotlarining ichki va tashqi boshqaruvi sohasidagi ayrim jihatlari tahlil qilinib, 
taʼlim xablarini yaratishning ijobiy holatlari ochib berilgan.   

Kalit soʻzlar: oliy taʼlim, maʼmuriy islohotlar, boshqaruv, raqamlashtirish, moliyaviy erkinlik, 
akademik mustaqillik, tashkilot

ТЕНДЕНЦИИ РАЗВИТИЯ ЗАКОНОДАТЕЛЬНОЙ БАЗЫ, РЕГУЛИРУЮЩЕЙ 
ДЕЯТЕЛЬНОСТЬ ВЫСШИХ ОБРАЗОВАТЕЛЬНЫХ ОРГАНИЗАЦИЙ В УЗБЕКИСТАНЕ

Гозиев Козимбек Жовлонбекович, 
доктор философии (PhD) по юридическим наукам,

и. о. доцента кафедры «Административное и финансовое право»
Ташкентского государственного юридического университета

Аннотация. В настоящей статье рассмотрены вопросы развития высшего образования 
до 2030 года, являющиеся частью проводимых в нашей стране административных 
реформ. На основе научных трудов отечественных и зарубежных исследователей, а также 
статистических данных проанализированы содержание и сущность административных 

преобразований, особенности осуществления управления в данной сфере. Наряду с изучением 
национального законодательства освещены вопросы развития высших образовательных 
организаций, а также задачи, поставленные государством и необходимые меры для 
достижения определённых целей в данной области. В статье также исследованы процессы 
совершенствования организации и управления сферой высшего образования в эпоху информации 
и цифровизации, вопросы регулирования и координации взаимодействия государственных 
органов и высших образовательных организаций. Изучено соотношение предоставленных 
государственным и негосударственным высшим образовательным организациям преференций. 
На основе зарубежного опыта рассмотрены вопросы организации управления, при этом с 
применением сравнительных методов выявлены общие черты, сходства и особенности; 
сформулированы соответствующие выводы и предложения относительно направлений 
научно-исследовательских работ, которые необходимо осуществить в будущем. Кроме того, 
уделено внимание отношениям государственно-частного партнёрства: проанализированы 
отдельные аспекты внутреннего и внешнего управления высшими образовательными 
организациями, а также раскрыты позитивные стороны создания образовательных хабов.

Ключевые слова: высшее образование, административные реформы, управление, 
цифровизация, финансовая свобода, академическая независимость, организация

ADMINISTRATIVE AND LEGAL ASPECTS OF THE DEVELOPMENT OF THE FIELD OF 
HIGHER EDUCATION UNTIL 2030 DURING THE PERIOD OF ADMINISTRATIVE REFORMS

Goziev Kozimbek Jovlonbekovich,
Acting Associate Professor at 

the Department of Administrative and Financial Law, 
Tashkent State University of Law

Doctor of Philosophy (PhD) in Law

Abstract. In this article, the issues of the development of higher education until 2030, which is 
a part of the ongoing administrative reforms in our country, the scientific works of national and 
foreign scientists and the analysis of statistical data, the essence of the administrative reforms, and 
the specific features of the implementation of management are analyzed. Along with the study of the 
national legislation, the development of higher education organizations and the issues that should be 
done in order to achieve the goals and tasks set by the state in this field were highlighted. Also, cases 
of improving the organizational and management of higher education in the age of information and 
digitization, regulation, and coordination of interaction between state bodies and higher education 
organizations were analyzed. The issue of management organization based on foreign experience was 
raised, commonalities, similarities, and peculiarities were studied using comparative methods, relevant 
conclusions were drawn, and suggestions were made about the directions of scientific research work to 
be carried out in the future. Also, some aspects of internal and external management of higher education 
organizations are analyzed with a focus on public-private partnership relations, as well as positive cases 
of educational hubs creation are revealed.

Keywords: higher education, administrative reforms, governance, digitization, financial freedom, 
academic independence, organization 

Kirish
Bugungi kunda taʼlim sohasini tashkil 

etish va boshqarish masalasi mamlakatimiz-
da tahlil, tanqid va isloh qilinayotgan asosiy 
yoʻnalishlardan biridir. Sababi amalga oshiri-

layotgan barcha maʼmuriy islohotlarni toʻgʻri 
olib borish birinchi navbatda oliy taʼlimni 
tashkil etish bilan uzviy bogʻliqdir.

Soʻnggi yillarda mamlakatimizda taʼlim 
tizimini modernizatsiya qilish, ilmiy salohi-

yatni rivojlantirish, shuningdek, ilgʻor xorijiy 
tajribaga asoslangan taʼlimni tashkil etish va 
boshqarishning zamonaviy shakl va texnolo-
giyalarini joriy etish boʻyicha keng koʻlamli 
islohotlar amalga oshirildi.

Davlatimiz rahbari Sh.M. Mirziyoyev 
(2020) oʻz chiqishlarida taʼlim masalasiga 
bir necha bor jamoatchilik eʼtiborini qaratib: 
“Ilm-fan, taʼlim va tarbiya taraqqiyotning 
asosi, mamlakat va xalq qudratini oshiruvchi 
kuch ekanligi barchamizga ayon. Ertangi kun, 
Vatan kelajagi taʼlim tizimi va farzandlarimiz 
bugun olayotgan tarbiya va taʼlim tizimi 
bilan uzviy bogʻliqdir, hozirgi kunda davlat 
oldida shunday muhim vazifa turibdiki, 
mamlakatda taʼlim va ilm-fanni rivojlanti-
rishga asoslangan “uchinchi Uygʻonish” prot-
sessini ragʻbatlantirish lozim”, – deb asosli 
taʼkidlagan edi.

Oʻzbekiston Respublikasi aholi jon bo-
shiga oʻrtacha daromadga ega mamlakatlar 
guruhining yuqori qismiga oʻtishni reja-
lashtirmoqda, buning uchun mamlakat oliy 
taʼlim tizimini toʻgʻri yoʻlga qoʻyish orqali oʻz 
iqtisodiyotini yuqori qoʻshimcha qiymatga 
ega xizmatlar va mahsulotlar boʻyicha raqo-
batbardosh ustunliklarga ega sanoatlashgan 
iqtisodiyotga aylantirishi kerak. 

Tadqiqot doirasida barcha huquqiy fanlar 
uchun muhim boʻlgan ilmiylik, xolislik, tizim-
lilik, determinizm  prinsiplari,  xronologik  
uslub,  statistik, qiyosiy tahlil,  formal-yuridik,  
induksiya,  deduksiya  va  boshqa  ilmiy  me-
todlar qoʻllandi.

Asosiy qism
Oliy taʼlim tashkilotlaridagi oʻquv jarayoni 

nafaqat kasbiy koʻnikmalarni, balki kela-
jakda oliy taʼlimdan keyingi oʻqishni davom 
ettirishga imkon beradigan ilmiy asosni ham 
kafolatlaydi. Zamonaviy taʼlim tendensiyalari 
maʼlum bir sohada mutaxassislar tayyorlash 
uchun yangi shart-sharoitlarni talab qiladi. 
Yangi bilimlarni yarata oladigan, shuningdek, 
maʼlum bir kasbiy sohadagi yangiliklarni 
moslashtira oladigan xodimlar mehnat 
bozorida talabga aylanadi. Bugungi kunda 

raqobatbardosh taʼlim muhitini rivojlanti-
rish mamlakat uchun muhim ahamiyat kasb 
etmoqda, bu esa oliy oʻquv yurtlarining rivoj-
lanishini ragʻbatlantirishni, shuningdek, ular 
tomonidan yuqori sifatli taʼlim xizmatlarini 
koʻrsatishni kafolatlaydi.

Bugungi kunda olib borilayotgan 
maʼmuriy-huquqiy islohotlar doirasida taʼlim 
sohasini tartibga solish va boshqarishdagi 
davlat-huquqiy doktrinani barcha daraja-
larda qayta koʻrib chiqish zarurati mavjud 
boʻlib, mamlakatda huquqiy davlatchilikni ri-
vojlantirish va takomillashtirish yoʻnalishida 
davlat boshqaruvi amaliyotining yangi vazifa-
lar oʻrtasidagi tafovutini yuzaga keltirmoqda.

Davlatda keng koʻlamli islohotlar amalga 
oshirilmoqda, bu ham taʼlim tizimiga, ham 
ushbu islohotlarni amalga oshirish uchun 
asos boʻlgan mazkur sohaning qonunchilik 
bazasiga taʼsir qiladi. Tartibga solishning har 
qanday jihatiga taʼsir koʻrsatadigan qonunchi-
lik bazasi davlat milliy siyosatining timsolidir.

Oliy taʼlim tashkilotlarining huquqiy ma-
qomi va faoliyatini tashkil etish asoslariga 
qiziqish ijtimoiy sohada olib borilayotgan 
doimiy islohot jarayonlari bilan bogʻliq. 
Taʼlimning sifat oʻzgarishlari nafaqat oliy 
oʻquv yurtlarini davlat tomonidan tartibga 
solish va boshqarish kamchiliklari va shartla-
rida, balki oliy taʼlim tashkilotlarining huqu-
qiy maqomida ham namoyon boʻladi.

Oliy taʼlim tizimida amalga oshirilayotgan 
islohotlar samaradorligini oshirish, davlat 
oliy taʼlim tashkilotlarining akademik musta-
qilligini taʼminlash, moddiy-texnika bazasini 
mustahkamlash masalalarini mustaqil hal 
etish, boshqaruvning oʻziga xos jihatlari, 
taʼlim tashkilotlariga davlat organlari tomo-
nidan yer ajratishdan boshlab litsenziya va 
ruxsat berish, attestatsiya va akkreditatsiya-
dan oʻtkazish bilan bogʻliq jarayonlarda om-
maviy munosabatlarda maʼmuriy huquqning 
mustaqil subyekti sifatida ishtirok etishini 
yaxshilashga zamin yaratadi.

Bugungi kunda biz tadqiq etayotgan so-
haning ommaviy munosabatlarda maʼmuriy 

huquqning alohida subyekti sifatida koʻrilishi, 
davlat organlari bilan munosabatlarda tash-
kilot nomidan individ sifatida ishtirok eti-
shida xorijiy davlatlarning taʼlim sohasidagi 
amaliyotini oʻrganganimizda, xorijiy davlat-
larda maʼmuriy huquq subyekti sifatida ishti-
rok etishida bir yoki ikkita qonun normalari 
bilan tartibga solinganini koʻrish mumkin.

Mamlakatimizda esa bu borada OTT-
ning maʼmuriy-huquqiy jihatdan davlat 
bilan munosabatlarni tartibga soladigan 
1991–2024-yillar davomida lex.uz milliy 
qonunchilik bazasini tahlil etish asnosida 
taʼlim sohasini tashkil etish va boshqarishga 
oid boʻlgan 1056 taga yaqin huquqiy hujjatlar 
mavjud ekanligi, huquqiy jihatdan tartibga 
solinishining oʻzi ham toʻliq byurokratik ti-
zimni saqlab qolayotganini aks ettiradi. 

Bu hujjatlarni klassifikatorga boʻlga-
nimizda, taʼlim tizimini boshqarish 136 ta, 
taʼlim tashkilotlarini attestatsiyadan va dav-
lat akkreditatsiyasidan oʻtkazish 10 ta, davlat 
taʼlim standartlari va talablari hamda taʼlim 
jarayoni 41 ta, davlat taʼlim muassasalari va 
tashkilotlari 59 ta, nodavlat taʼlim tashkilotla-
ri 9 ta, xorijiy mamlakatlarning taʼlim muas-
sasalari va tashkilotlari 6 ta, pedagoglarning 
va taʼlim tashkilotlari boshqa xodimlarining 
huquqiy maqomi 12 ta, taʼlim muassasalariga 
qabul qilish, oʻqishni koʻchirish, oʻqishdan 
chetlashtirish va qayta tiklash 22 ta, chet ellik 
fuqarolarni taʼlim muassasalariga oʻqishga 
qabul qilish 6 ta, fuqarolarni chet elga 
oʻqishga yuborish 2 ta, taʼlim-tarbiya jarayoni 
ishtirokchilarini ijtimoiy himoya qilish 15 ta, 
taʼtillar 6 ta, amaliyot va stajirovka 8 ta, olim-
piada-tanlovlar 5 ta, malaka oshirish-qayta 
tayyorlash 72 ta, taʼlim muassasalari haqida 
namunaviy nizomlar 13, taʼlim muassasalari-
ni moliyalashtirish, moddiy texnika taʼminoti 
va davlat tomonidan qoʻllab-quvvatlash 91, 
oliy taʼlim (bakalavriat va magistratura) 325, 
oliy taʼlimdan keyingi taʼlim (aspirantura, 
adyunktura, doktorantura va tadqiqotchilik) 
25 ta, nodavlat taʼlim muassasalari (xususiy, 
jamoat birlashmalari, diniy va boshqa tash-

kilotlarning taʼlim muassasalari) faoliyatini 
litsenziyalash 22 ta, taʼlim toʻgʻrisidagi hujjat-
lar 11 ta, davlat grantlari, ijtimoiy himoyaga 
muhtoj boʻlgan fuqarolarning taʼlim olishi 
13 ta, toʻlov-kontrakt asosida taʼlim olish 31 
ta, talaba va oʻquvchilarni moddiy-maishiy 
jihatdan taʼminlash 15 ta hamda darsliklar, 
oʻquv qoʻllanmalar va oʻquv qurollari taʼlim 
sohasiga oid 41 ta hujjat mavjud. 

Toʻgʻri, qayd etilgan bu raqam ichidagi bir 
qator huquqiy hujjatlar oʻz kuchini yoʻqotgan 
boʻlsa-da, sohaga oid normativ hujjatlarning 
bu darajada koʻpligi taʼlim sohasini tartibga 
solish va boshqarishda bir qator qiyinchilik-
larni yuzaga keltiradi.

Shu bilan birga, amalda bo‘lgan “Ta’lim 
to‘g‘risida”gi Qonunda sohani tartibga soluv-
chi vazirlik va tashkilotlarning nomi va funk-
siyalari ma’muriy islohotlar asosida qayta 
nomlangan hamda taqsimlangan bo‘lsa-da, 
qonunda bular o‘z ifodasini topmagan.   

Taʼlim sohasini tartibga solish yuzasidan 
oʻtkazilgan soʻrovnomada ishtirokchilarning 
39,1 foizi barcha oliy taʼlim sohasidagi hujjat-
larni tizimli tahlil qilib, optimallashtirish va 
yagona hujjat shaklida ishlab chiqish orqali 
muammolarni bartaraf etish mumkinligini 
koʻrsatishgan.

Shu sababli tarqoq boʻlgan taʼlim sohasi-
dagi huquqiy hujjatlarni optimallashtirib, bir 
butun taʼlim sohasini boshqarish va tashkil 
etishga qaratilgan yaxlit Taʼlim kodeksini 
ishlab chiqish lozim.

Oʻzbekiston Respublikasi taʼlim sohasini 
tartibga soluvchi qonunchilik bazasining 
shakllanishi va rivojlanishini olim B. Qodi-
rov (2019) shartli ravishda ikki bosqichga 
boʻlib, “birinchi bosqichda XX asr boshidan 
mustaqillik yillarigacha va ikkinchi bosqichni 
mustaqillik davridan 2019-yilgacha boʻlgan 
muddatda oliy taʼlimni modernizatsiya qilish” 
masalalarini yoritgan. Bizning fikrimizcha, 
bu davrlashtirish hozirgi zamon talablariga 
toʻgʻri kelmaydi, olim tomonidan birinchi 
davrda asosan mafkuraviy boʻysunuvdagi 
oliy taʼlimni boshqarish koʻrsatilgan. 

Biz esa bu davrni shunchaki rivojlanish 
tarixi sifatida eʼtirof etib, oldingi paragrafi-
mizda mustaqillikkacha boʻlgan davrda oliy 
taʼlim tashkilotlari partiyaning mafkuraviy 
dastagi boʻlganini koʻrib chiqqan edik. Shu 
sababli biz qonunchilikning rivojlanish davr-
larini shartli ravishda uchta bosqichga boʻlib, 
ularning har biri Oʻzbekiston Respublikasi 
Konstitutsiyasining  50-moddasida mustah-
kamlangan “Har kim taʼlim olish huquqiga 
ega. Davlat uzluksiz taʼlim tizimi, uning har 
xil turlari va shakllari, davlat va nodavlat 
taʼlim tashkilotlari rivojlanishini taʼminlaydi” 
va 51-moddada oʻz ifodasini topgan “Fuqaro-
lar davlat taʼlim tashkilotlarida tanlov asosida 
davlat hisobidan oliy maʼlumot olishga haqli. 
Oliy taʼlim tashkilotlari qonunga muvofiq 
akademik erkinlik, oʻzini oʻzi boshqarish, 
tadqiqotlar oʻtkazish va oʻqitish erkinligi 
huquqiga ega” normalarini oʻzida mujassam 
etgan qoida asosida koʻrib chiqamiz.

Asosiy qonunda qayd etilgan mazkur nor-
malar taʼlim sohasidagi qabul qilingan qonun 
va qonunosti hujjatlari uchun etalon boʻlishi 
hamda amaliyot ham shu asosda shakllanishi 
darkor.

Oliy taʼlim sohasini tashkil etish va 
boshqarishning birinchi bosqichini shartli 
ravishda 1991–1996-yillar etib belgilasak 
toʻgʻri boʻladi, bizning fikrimizcha. Sababi 
mustaqillikka erishgach rejali iqtisodiyotga 
asoslangan davlat qurilishida tizimni jiddiy 
qayta qurish zarurati paydo boʻldi.

Birinchi qadam sifatida Oʻzbekiston 
Respublikasi Prezidentining 1991-yil                 
17-sentabrdagi PF-260-sonli farmoniga 
asosan mamlakat hududidagi barcha turdagi 
taʼlim tashkilotlari partiyadan xoli etilib, ular-
da partiya tuzilmalari tuzilishi qatʼiy taqiqla-
nishi oliy taʼlimning rivojlanishining oʻziga 
xos yoʻnalishini belgilab berdi. 

Vazirlar Mahkamasining 1991-yil 
30-dekabrdagi “Oliy va oʻrta maxsus oʻquv 
yurtlarini, hunar texnika bilim yurtlarini, 
ilmiy-tadqiqot tashkilotlarini va sogʻliqni 
saqlash obyektlarini Oʻzbekiston Respub-

likasi yurisdiksiyasiga oʻtkazish haqida”gi 
318-sonli qarori bilan ittifoq vazirliklari va 
idoralari tasarrufida boʻlgan taʼlim va ilmiy-
tadqiqot tashkilotlari hamda sogʻliqni saqlash 
obyektlari respublika vazirliklari va idoralari 
tasarrufiga oʻtkazildi.

Oliy taʼlim sohasini takomillashtirish, yu-
qori malakali mutaxassislar va ilmiy kadrlar 
tayyorlashni yaxshilash, respublikaning bar-
cha hududlarida oliy taʼlim tizimiga boʻlgan 
ehtiyojni bir tekisda taʼminlash maqsadida 
1992-yil 28-fevralda Oʻzbekiston Respublika-
si Prezidentining 356-son farmoni qabul qi-
linishi natijasida bir qator yangi OTT tashkil 
etildi.

Shundan soʻng 1991-yildan 1996-yil-
gacha oliy taʼlim sohasida keng koʻlamli 
islohotlar amalga oshirildi. Bu davrda 
Oʻzbekiston Respublikasi Prezidenti huzuri-
dagi Davlat va jamiyat boshqaruvi akademi-
yasidan tortib bir qator OTT yangidan tash-
kil etilib, bu davrda 58 ta oliy oʻquv yurti, 
shulardan 16 ta universitet va 42 ta institut 
faoliyat olib borgan.

“Taʼlim olish huquqi universal va minta-
qaviy xalqaro hujjatlarda mustahkamlangan 
inson huquqlaridan biridir” (Tursunova, 
2022). Mazkur huquqni amalga oshirish 
uchun, masalan, bu davrda oliy taʼlim soha-
sini tashkil etish uchun mamlakat BMTning 
1948-yil 10-dekabrda qabul qilingan Inson 
huquqlari umumjahon deklaratsiyasining 
26-moddasidagi “...texnik va hunar taʼlimi 
hammaning qurbi yetadigan darajada 
boʻlishi, oliy taʼlim esa har kimning qobiliya-
tiga asosan hamma uchun yetarli imkoniyat 
doirasida boʻlmogʻi kerak” (UN, 1948) degan 
xalqaro prinsipga amal qilgan holda tashkil 
etishga va huquqiy hujjatlarni qabul qilishga 
harakat qildi.

Oliy taʼlim tashkilotlari faoliyatini tartibga 
soluvchi ilk hujjatlardan biri 1992-yil 2-iyul-
da qabul qilingan “Taʼlim toʻgʻrisida”gi Qonun 
(birinchi tahrirdagi) boʻlib, unda OTTni bosh-
qarish va tashkil etish borasidagi normalar 
aks ettirildi.

Xususan, birinchi tahrirdagi qonunning 
19-moddasida taʼlim tizimini boshqarish 
davlat-ijtimoiy xususiyatiga egadir, deb bel-
gilangan edi, yaʼni davlat oliy taʼlim sohasini 
tartibga solishda aksariyat vakolatlarni taʼlim 
dargohiga berish nazarda tutilgan. Bu norma 
keyinchalik 1997-yildagi (eski tahrirdagi) va 
2020-yilda qabul qilingan yangi tahrirdagi 
“Taʼlim toʻgʻrisida”gi Qonunlarda aks ettiril-
magan. 

Shuningdek, 1992-yildagi birinchi tah-
rirdagi qonunda oliy taʼlim tashkilotlarini 
boshqarishda davlat hokimiyatining oliy va 
mahalliy idoralari tomonidan vakolat beril-
gan maxsus davlat idoralari belgilangan ta-
lablar va meʼyorlar bajarilishini taʼminlashi, 
davlat tasarrufidagi taʼlim muassasalarini 
boshqarish huquqiy hujjatlar va OTTning 
Ustaviga muvofiq amalga oshirilishi, dav-
latga qarashli OTTni boshqarish professor-
oʻqituvchilar va jamoatchilik vakillari 
ishtirokida amalga oshirilishi, taʼlim masa-
lalari boʻyicha hududiy kengashlar faoliyat 
koʻrsatishi, nodavlat taʼlim muassasalari 
Vazirlar Mahkamasidan ruxsat (litsenziya) 
olganlaridan keyingina taʼlim berish bilan 
shugʻullanish huquqiga ega boʻlishi, taʼlim 
muassasalarini tashkil etish, ularni qaytadan 
tuzish va tugatish tartibini belgilash, ular 
toʻgʻrisidagi nizomlarni tasdiqlash, taʼlim 
muassasalari oʻzaro bitim tuzishga, oʻquv-
tarbiya komplekslari va oʻquv ilmiy-ishlab 
chiqarish birlashmalari (uyushmalari)ni 
tashkil etishga, hududiy oʻquv-ishlab chiqa-
rish birlashmalari va uyushmalari tarkibiga 
kirishi belgilandi. 

Bu qonun qabul qilingandan soʻng oliy 
taʼlim sohasiga daxldor boʻlgan DTSni ishlab 
chiqish va joriy etish, yangi usuldagi reyting 
va talabalikka qabul qilishga test tizimlari 
va sohani qonunchilik bilan nazorat qilish 
qoidalari ishlab chiqildi. Y.N. Paramonova va 
A.A. Galushkinning (2013) fikricha, “taʼlim 
sohasidagi nazorat nazorat olib boruvchi ijro 
etuvchi hokimiyat vakolatli organlarining 
faoliyati turi boʻlib, ular taʼlim muassasalari 

va tashkilotlari oʻz faoliyatida qonun hujjatla-
ri va taʼlim sohasidagi normativ-huquqiy huj-
jatlarga, shu jumladan, qisman davlat taʼlim 
standartlari, bitiruvchilarni tayyorlash sifati 
va litsenziyalashning talab va shartlariga rio-
ya etishi ustidan kuzatuv olib boradi hamda 
baholaydi” deb taʼkidlagan. Bu davrda taʼlim 
sohasidagi alohida davlat nazorati huquqiy 
hujjatlar bilan tashkil etish uchun zamin ya-
ratdi.

Vazirlar Mahkamasining 1993-yil 
14-iyuldagi “Oʻzbekiston Respublikasida 
oliy taʼlim sifatini yaxshilash chora-tadbir-
lari toʻgʻrisida”gi 283-son qarori bilan OTT 
professor-oʻqituvchilarining oylik ish haqlari, 
bir pedagog uchun toʻgʻri keladigan talabalar 
soni, oʻquv soatlari hamda abituriyentlar 
bilimining test tizimi va reyting asosida baho-
lash joriy etildi. 1992–1993-yillarda mamla-
kat oliy oʻquv yurtlariga qabul test natijalari 
asosida eksperimental ravishda qoʻllanib, 
talabalarni shartnoma asosida test sinovlari 
natijalariga koʻra qabul qilish boʻyicha va-
zifalar belgilab berildi, natijada oliy taʼlim 
tashkilotlariga talabalikka qabul qilishda 
abituriyentlarni test usulida tanlash sohasida 
yagona davlat siyosatini taʼminlash maqsa-
dida va bugungi kunda amaliyotda mavjud 
boʻlgan OTT kirish imtihonlarini qabul qiladi-
gan test markazini tashkil etish haqidagi Va-
zirlar Mahkamasining 1994-yil 14-maydagi 
258-sonli qarori qabul qilindi. 

Davlat taʼlim standartlarini ishlab chiqish, 
tegishli huquqiy hujjatlarga amal qilayotga-
nini oʻrganish uchun OTTni attestatsiyadan 
va roʻyxatdan oʻtkazish, davlat taʼlim muas-
sasalarini tashkil etish, qayta tashkil etish va 
tugatish tartibi hamda davlat taʼlim muassa-
salari pedagog xodimlarini attestatsiyadan 
oʻtkazish toʻgʻrisidagi nizomlarni tasdiqlash 
toʻgʻrisidagi Vazirlar Mahkamasining 1993-yil 
12-avgustdagi 406-sonli qarori qabul qilinib, 
taʼlim toʻgʻrisidagi normativ hujjatlar tizim-
lashtirildi.

Oliy taʼlim sohasini tashkil etishga oid yu-
qorida qayd etilgan normalardan asosiy maq-

sad oliy taʼlim sifatini oshirish, OTT xodimla-
rining ilmiy-pedagogik faoliyati uchun qulay 
sharoit yaratish hisoblangan. Shu maqsadni 
taʼminlash uchun Oʻzbekiston yoshlarini chet 
mamlakatlarga oʻqishga yuborish toʻgʻrisidagi 
Vazirlar Mahkamasining 1992-yil 20-iyuldagi 
334-sonli qarori qabul qilinib, oʻtish davrida 
tarmoqlarni yuqori malakali kadrlar bilan 
taʼminlash, fan va taʼlim sohalarida oʻzaro 
munosabatlarni ragʻbatlantirish, yoshlarning 
dunyoqarashini kengaytirishga zamin yaratil-
di. 

A.I. Rakitovning (2018) fikri bilan aytgan-
da, “fan va oliy taʼlim iqtisodiy va ijtimoiy ri-
vojlanish uchun muhim manba” boʻlib xizmat 
qildi.

Birinchi bosqichda davlat oliy taʼlimni 
tartibga solish ehtiyojlarini eng kichik tafsi-
lotlarigacha, balki oʻqitish shakllari, usullari 
va siyosatini ham belgilab berdi.

Taʼlim sohasidagi davlat siyosatiga asos 
boʻlgan asosiy tamoyillar 1992-yilda qabul 
qilingan “Ta’lim to‘g‘risida”gi Qonunning 
3-moddasida qayd etilgan edi. Bizning fikri-
mizcha, yuqorida tahlil qilingan birinchi bos-
qichdagi qonunchilik normalarining bir qator 
yutuqli jihatlari keyinchalik 1997-yildagi eski 
tahrirdagi “Taʼlim toʻgʻrisida”gi Qonun bilan 
quyidagi oʻzgarishlarga duch kelgan deb xu-
losa qilish mumkin:

– davlat taʼlim tizimining ilmiyligi va 
dunyoviyligi haqida gap ketganda, bu 
yerda taʼlimning dunyoviylik tabiati bilan 
yuqori maʼlumotli kadrlarni tayyorlashi 
kerak boʻlgan davlat taʼlim tizimining ilmiy 
yoʻnalishini normativ jihatdan birlashtirishni 
taʼkidlash muhimdir, keyinchalik ilmiylik ma-
salasi normativ bazadan chiqarib tashlandi 
va bu taʼlim rivojlanishining barcha bosqich-
larining salbiy oʻzgarishiga olib keldi;

– taʼlim, maʼnaviy va jismoniy tarbiya das-
turlarini tanlashga yagona va tabaqalashtiril-
gan yondashuv turli ijtimoiy guruhlar, sinflar 
uchun ularning qobiliyatlarini hisobga olgan 
holda turli oʻquv sharoitlari yaratilishini na-
zarda tutar edi;

– taʼlimni ijtimoiy boshqarishning olib 
tashlanishi OTTning mustaqilligiga putur 
yetkazib, davlat va u vakolat bergan organlar 
tomonidan umumiy rahbarlik bilan mutlaq 
boshqaruvni tashkil etishga olib keldi. 

Oliy taʼlim tashkilotlarini boshqarish va 
tashkil etish borasidagi qonunchilik rivojlani-
shining ikkinchi bosqichini 1997–2017-yillar 
deb qayd etamiz. Birinchi bosqichda qonun-
chilik rivojlanishi uchun tamal toshi qoʻyilgan 
boʻlsa, bu davrning asosiy jihati huquqiy 
hujjatlarning takomillashtirilishi va taʼlim so-
hasining oʻzgacha rivojlanish bosqichi boʻldi. 

Oliy taʼlim sohasini tashkil etish va 
boshqarishda normativ hujjatlar alohida 
ahamiyatga ega. I. Joʻrayevning taʼbiri bilan 
aytganda, “Har qanday mamlakatning taʼlim 
tizimidagi sifat ikki jihatga ega: tartibga 
solish va bozor munosabatlari jarayonidagi 
taʼlim. Meʼyoriy sifat isteʼmolchilarning 
taʼlimga boʻlgan minimal ehtiyojlarini qon-
dirish qobiliyatini belgilaydigan taʼlim xiz-
matlari xususiyatlarining rasmiy toʻplamidir” 
(Djurayev, 2021).

Oʻzbekiston Respublikasi birinchi Prezi-
denti I.A. Karimovning (1998) Oliy Majlisning 
IX sessiyasida so‘zlagan “Taʼlim tizimida 
olib borilayotgan islohotlarga qaramay, bir 
qator kamchiliklar saqlanib qoldi: umuman 
taʼlim tizimi jamiyatda amalga oshirilayot-
gan demokratik oʻzgarishlarga, shuningdek, 
bozor islohotlari talablariga javob bermadi; 
tizim, fan va ishlab chiqarish oʻrtasida yaxlit 
mexanizm oʻrnatilmadi; bugungi oliy taʼlim 
olish tizimining zaif tomonlaridan biri oliy 
oʻquv yurtlarida tayyorlanayotgan talabalarni 
oldindan aniqlangan fan va texnika, iqtiso-
diyot, umuman olganda, hayot talablariga 
bogʻlamaganmiz; oliy taʼlim sohasida xalqaro 
talablar va andozalar asosida DTSni ishlab 
chiqmaganmiz; bugun oliy oʻquv yurtlarining 
diplom bilan hayotga kirayotganlarning 
ishini tashkil qilish, maʼmuriy sohalarda mar-
keting va menejment boshqaruv tomonlari 
alohida eʼtibor talab qiladi” nutqi oliy taʼlim 
sohasidagi ikkinchi bosqichni boshlab berdi 

hamda tub oʻzgarishlarning boshlangʻich 
nuqtasi 1997-yildagi “Taʼlim toʻgʻrisida”gi 
Qonun va “Kadrlar tayyorlash milliy dasturi” 
qabul qilinishi bilan boshlandi. Bu esa taʼlim 
tizimini tarkibiy qayta qurish va uning ya-
ngilanishiga olib keldi, birinchi navbatda esa 
milliy taʼlim siyosatiga asos boʻlgan tamoyil-
lar oʻzgartirildi.

Avvalo “Taʼlim toʻgʻrisida”gi Qonunning 
(1997-y.) 25-moddasida  taʼlim tizimini bosh-
qarish sohasidagi yagona siyosatni Vazirlar 
Mahkamasi olib borishi belgilandi. Avvalgi 
tahrirdagi qonunda (1992-y.) yagona davlat 
siyosatini qaysi organ olib borishi belgilan-
magan edi (Boqiyev, 2024). Shuningdek, 
Vazirlar Mahkamasiga taʼlim sohasidagi dav-
lat boshqaruvi organlariga rahbarlik qilish; 
taʼlim muassasalarini tashkil etish, qayta 
tashkil etish va tugatish tartibini belgilash; 
taʼlim muassasalarini akkreditatsiyadan va 
attestatsiyadan oʻtkazish tartibini belgilash 
kabi vakolatlar berildi.

Shu bilan birga, qonunning 26-moddasida 
taʼlimni boshqarishdagi vakolatli organlar 
tomonidan taʼlim tashkilotlari faoliyatini mu-
vofiqlashtirish va umumiy rahbarlik qilish, 
27-moddasida mahalliy davlat hokimiyati 
organlari oʻz hududlaridagi OTTni moliya-
lash miqdor va imtiyozlarini belgilash va 
ijtimoiy-iqtisodiy rivojlantirish ehtiyojlariga 
muvofiqligini taʼminlash kabi tashkil etish 
va boshqarishning oʻziga xos yangi jihatlari 
belgilandi. 

Binobarin, oliy taʼlim har qanday davlat-
ning iqtisodiy-ijtimoiy rivojlanishining asosiy 
tarkibiy qismi boʻlib, qonunchilik bazasi mu-
ayyan normalarni joriy etish yoki bekor qilish 
natijasida yuzaga keladigan oqibatlarni hisob-
ga olgan holda hozirgi tendensiyalar asosida 
shakllantirilishi kerak (Elmurodov, 2023).

“Taʼlim toʻgʻrisida”gi Qonun asosida 
“Kadrlar tayyorlash milliy dasturi” qabul qi-
lindi, u qonunga muvofiq oliy taʼlim sohasida 
tashkil etish va boshqarishni isloh qilishning 
va ushbu islohotlarni bir necha bosqichda 
amalga oshirishni oʻz ichiga oldi:

1. 1997–2001-yillarda mavjud kadrlar 
tayyorlash tizimining ijobiy salohiyatini saq-
lab qolish asosida ushbu tizimni isloh qilish 
va rivojlantirish uchun huquqiy, kadrlar 
jihatidan, ilmiy-uslubiy, moliyaviy-moddiy 
shart-sharoitlar yaratish lozim edi. Taʼkidlash 
joizki, ushbu bosqichda taʼlim va kadrlar tay-
yorlashga budjetdan tashqari mablagʻlar jalb 
etishning mexanizmlarini takomillashtirish, 
davlat OTT bilan bir qatorda nodavlat OTTni 
rivojlantirishni oʻz ichiga olgan raqobatga 
asoslangan muhitni vujudga keltirish, taʼlim 
sohasiga chet el investitsiyalarini jalb etish  
bazasi tayyorlandi, shuning uchun ushbu 
bosqichda “Taʼlim toʻgʻrisida”gi (1997-y.) Qo-
nunga muvofiq taʼlim tizimi mazmuni tubdan 
yangilandi. Yaʼni ushbu bosqich kelajakda 
dasturda belgilangan islohotlarni amalga 
oshirishga tayyorgarlik boʻldi.

2. 2001–2017-yillarda asosiy eʼtibor 
“Kadrlar tayyorlash milliy dasturi”ni ba-
jarishga qaratildi. Bu bosqichda OTTning 
moddiy-texnika va axborot bazasini mus-
tahkamlashni davom ettirish, elita oliy taʼlim 
tashkilotlarini qaror toptirish va rivojlan-
tirish mustaqil faoliyat yuritishi, oʻzini oʻzi 
boshqarishi shakllarini mustahkamlash va 
natijada taʼlim xizmat koʻrsatish bozorini 
shakllantirish mexanizmlarini toʻliq ishga 
solish maqsad qilindi.

Mazkur maqsadlarni amalga oshirish 
uchun bir qator, yaʼni ikki bosqichli funda-
mental va amaliy bilim beradigan bakalavriat 
va magistratura oliy taʼlimi, talabalarni qabul 
qilish davlat grantlari va pulli-shartnomaviy 
asosda amalga oshirilishi, oliy taʼlim muas-
sasalari boshqaruvini takomillashtirish, bu 
muassasalarning mustaqilligini kuchaytirish, 
muassislar, vasiylik kengashlari, jamoat na-
zorat kengashlari shaklidagi jamoat boshqa-
ruvini joriy etish boʻyicha bir qator normativ 
hujjatlar qabul qilindi (Sharpe, 2013).

Xususan, Vazirlar Mahkamasining 
1998-yil 5-yanvardagi “Uzluksiz taʼlim tizi-
mini darsliklar va oʻquv adabiyotlari bilan 
taʼminlashni takomillashtirish toʻgʻrisida”gi 

4-son qarori bilan yangi turdagi oʻquv dastur-
lari, darslik va oʻquv qoʻllanmalarni yaratish 
hamda shu dasturlar asosida taʼlim olgan mu-
taxassislarni boshqaruv sohasiga tayyorlash 
uchun zamin yaratildi.

Taʼlim xizmatlari koʻrsatish bozorini 
shakllantirishni hamda kadrlar tayyorlash 
sohasida marketingni jadallashtirish boʻyicha 
Vazirlar Mahkamasining 1998-yil 28-yanvar-
dagi 48-son qarori bilan davlat taʼlim grantla-
ri davlat buyurtmasi asosida oliy maʼlumotli 
kadrlar tayyorlash uchun davlat va nodavlat 
OTTga har yili ajratilishi shuningdek, davlat 
grantlarni olish uchun tanlov oʻtkazish tar-
tibi va marketing xizmatlarini yoʻlga qoʻyish 
amalga oshirildi (Xojayev, 2021).

Oliy taʼlim tashkilotlarini boshqarishga 
munosib nomzodlarni tanlash, taʼlimdagi 
oʻquv-tarbiya jarayoni va ilmiy-uslubiy ish-
larni tashkil etish ishlari holatini baholash 
uchun oliy oʻquv yurtlari rektorlarini davlat 
attestatsiyasidan oʻtkazish haqida Vazirlar 
Mahkamasining 2000-yil 16-avgustdagi 
325-sonli qarori qabul qilinib, rektorlarning 
oʻzi rahbarlik qilayotgan oliy taʼlim muassa-
sasida taʼlimni tashkil etishda ularning oʻrni 
va boshqa holatlarni xolisona baholash maq-
sadida oʻtkazilishi belgilandi.

Islohotlarning davomi sifatida oliy taʼlim 
tashkilotlarida tahsil oluvchi talabalarni 
qoʻllab-quvvatlash uchun 2001-yil 26-iyulda-
gi Vazirlar Mahkamasining 318-sonli qarori-
ga binoan, 2001/2002 oʻquv yilidan boshlab 
toʻlov-kontrakt asosida oʻqish uchun tijorat 
banklari tomonidan taʼlim kreditlari berish 
amaliyoti ham joriy etildi. 

Oliy taʼlim tashkilotlarida oʻquv jarayonini 
tashkil etish, taʼlim yoʻnalishlari va mutaxas-
sisliklarini belgilab beradigan hujjatlardan 
biri – Vazirlar Mahkamasining 2000-yil 
16-avgustdagi “Oliy taʼlimning davlat taʼlim 
standartlarini tasdiqlash toʻgʻrisida”gi 343-
son qarori qabul qilindi. Mazkur qaror oliy 
taʼlimni boshqarish boʻyicha davlat taʼlim 
standartlari toifalari; oliy taʼlim tashkilotla-
rining faoliyatini tartibga soluvchi norma-

tiv-huquqiy hujjatlar hamda mexanizmini 
belgiladi. Shuningdek, oliy taʼlim yoʻnalishlari 
va mutaxassisliklari klassifikatori tasdiqlandi 
hamda bu vaqtga kelib OTTda taʼlim 131 ta 
yoʻnalish boʻyicha bakalavr va 664 ta mu-
taxassislik boʻyicha magistr darajasida olib 
borilishi yoʻlga qoʻyildi.

Maʼlumki, 1997-yildagi eski tahrirdagi 
“Taʼlim toʻgʻrisida”gi Qonunning 14-moddasi-
da oliy taʼlim yuqori malakali mutaxassislarni 
universitetlar, akademiyalar, institutlar va 
oliy maktabning boshqa taʼlim muassasalari 
koʻrinishidagi kamida toʻrt yillik bakalavriat 
va ikki yillik magistratura bosqichida tayyor-
lashi nazarda tutilgan edi. Mazkur normani 
aniqlashtirish maqsadida Adliya vazirligi to-
monidan 2003-yil 22-fevralda 1222-son bilan 
roʻyxatdan oʻtkazilgan Oliy taʼlim vazirining 
2003-yil 9-yanvardagi 9-sonli buyrugʻi asosi-
da nizom qabul qilinib, unda oliy taʼlimning 
maqsadi va vazifalarini, oliy taʼlim tashkilot-
larini tashkil etish va boshqarish tartibi, uni 
moliyalashtirish va mol-mulklari, faoliyat 
yurituvchi xodimlarning maqomi, vazirlik 
hamda idoralar bilan oʻzaro aloqasi va bosh-
qa masalalarga yechim berildi.

Bugungi kunda ham amalda boʻlgan maz-
kur buyruq bir necha marotaba oʻzgarishlar 
kiritilishiga qaramasdan hozirgi voqelikni 
aks ettirmasligi, jahon tajribasiga koʻra oliy 
taʼlim tashkilotlari moliyaviy va akademik ji-
hatdan mustaqil ekanligi, shuningdek, sohaga 
masʼul vazirlik oliy taʼlimni boshqarish yoki 
tashkil etishi emas, faqatgina faoliyatni mu-
vofiqlashtirib turishini nazarda tutadi (Salmi, 
2001). Shu sababli mazkur nizomni qayta 
ishlash va biz yuqorida taklif bergan taʼlim 
kodeksini ishlab chiqish orqali uning ichiga 
alohida bob sifatida kiritish lozim boʻladi.    

Ushbu nizom qabul qilinishi natijasida 
oliy taʼlimning sifat jihatidan yangi bosqichga 
olib chiqilishiga va Oʻzbekistonda xorijiy 
mamlakatlarning OTTlari ochilishiga zamin 
yaratildi. Jumladan, Toshkent shahridagi 
Britaniya xalqaro Vestminster universiteti, 
Singapur menejmentni rivojlantirish instituti, 

Turin politexnika universiteti, G.V.  Plexanov 
nomidagi Rossiya iqtisodiyot akademiyasi 
kabi oliy oʻquv yurtlari ochilib, jahon hamja-
miyatida “taʼlimning oʻzbek modeli” sifatida 
eʼtirof etildi (Ulrich, 1985).

Oliy taʼlim tashkilotlarini tashkil etish va 
boshqarishning maʼmuriy-huquqiy jihatlarini 
tartibga solishda birinchi navbatda uning 
moliyaviy barqarorligini taʼminlash va shun-
dan keyin natija kutish maqsadga muvofiq 
boʻladi. Shu maqsadda Vazirlar Mahkamasi-
ning 2009-yil 20-avgustdagi “Respublika oliy 
taʼlim muassasalarini moliyaviy jihatdan ya-
nada mustahkamlash choralari toʻgʻrisida”gi 
237-son qarori qabul qilindi.

Unga asosan, OTTning moddiy-texnik 
bazasini rivojlantirish va moliyaviy ahvo-
lini mustahkamlash, budjetdan tashqari 
mablagʻlarini oliy oʻquv yurtlarini moderni-
zatsiya qilish uchun qoldirish va koʻpaytirish 
nazarda tutilib, bu mablagʻlarning oqilona 
sarflanishini nazorat qilish Nazorat-taftish 
bosh boshqarmasiga yuklatildi.

Shu bilan birga, oliy taʼlim sohasida xorijiy 
mamlakatlarning ham grantlarini jalb qilish 
va shu orqali talabalar almashinuv tizimini 
joriy etish, talabalarni xorijga yuborish ishlari 
yoʻlga qoʻyildi. Oʻzbekiston Respublikasi Pre-
zidentining 2011-yil 20-maydagi 1533-sonli 
qarori bilan 2011–2016-yillarda OTTning 
moddiy bazasini yaxshilash va malakali kadr-
larni tayyorlash belgilandi. 

Umuman, biz tadqiq etayotgan bu bos-
qichda oliy taʼlim tashkilotlarini tashkil etish 
va boshqarish sohasida bir qator normativ 
hujjatlar qabul qilinib, nodavlat OTT tashkil 
etishga, oʻzini oʻzi boshqarishning dastlabki 
koʻrinishi, OTTni moliyalashtirishda grant 
mablagʻlaridan ham foydalanish uchun zamin 
yaratildi. 

Oʻzbekistonda oliy taʼlim sohasini bosh-
qarish va tashkil etish borasidagi qonun-
chilik rivojlanishining uchinchi bosqichini 
2017-yildan hozirgi vaqtgacha deb qayd 
etamiz. Ikkinchi bosqich huquqiy hujjatlar-
ning takomillashtirilishi va taʼlim sohasining 

oʻzgacha rivojlanish bosqichi boʻlgan boʻlsa, 
uchinchi bosqich kredit-modul tizimini tako-
millashtirish, oliy taʼlim tashkilotlarini tashkil 
etish, boshqarish, nazorat qilish, muvofiq-
lashtirish, litsenziyalash, akademik va moli-
yaviy mustaqillikni taqdim etish, oliy taʼlim 
sohasini jahon andozalariga javob beradigan 
darajaga olib chiqish, oliy taʼlim tashkilotlari 
transformatsiyasini boshlash davri boʻlib, bu 
bosqich kundan kunga yangi sifat darajasiga 
koʻtarilmoqda.

Mazkur bosqichda oliy taʼlim sohasining 
rivojlanish harakatini va taraqqiyotini belgi-
lab bergan Oʻzbekiston Respublikasi Prezi-
dentining 2017-yil 7-fevraldagi “Oʻzbekiston 
Respublikasini yanada rivojlantirish boʻyicha 
harakatlar strategiyasi toʻgʻrisida”gi PF–
4947-sonli Farmoni bilan 2017–2021-yil-
larga moʻljallangan beshta ustuvor yoʻnalish 
boʻyicha Harakatlar strategiyasi hamda 2022-
yil 28-yanvardagi 60-sonli farmoni va shu 
asosda qabul qilingan qonun va qonunosti 
hujjatlari hisoblanadi.

Jumladan, 2017–2021-yillarga moʻljal-
langan beshta ustuvor yoʻnalish boʻyicha Ha-
rakatlar strategiyasining 4.4-bandida sifatli 
taʼlim xizmatlari imkoniyatlarini oshirish, 
taʼlim tashkilotlarini qurish, rekonstruksiya 
qilish va kapital taʼmirlash, moddiy-texnika 
bazasini mustahkamlash, taʼlim va oʻqitish 
sifatini baholashning xalqaro standartlarini 
joriy etish asosida oliy taʼlim muassasalari 
faoliyatining sifati hamda samaradorligini 
oshirish, oliy taʼlim muassasalariga qabul 
kvotalarini bosqichma-bosqich koʻpaytirish 
masalalari koʻrsatildi.

Dastlab Oʻzbekiston Respublikasi Prezi-
dentining 2017-yil 20-apreldagi “Oliy taʼlim 
tizimini yanada rivojlantirish chora-tadbirlari 
toʻgʻrisida”gi PQ–2909-son qarori bilan  oliy 
taʼlim tizimini tubdan takomillashtirish, har 
bir OTT turdosh xalqaro oliy oʻquv yurtlari bi-
lan aloqalarni yoʻlga qoʻyishi uchun Oliy taʼlim 
tizimini 2017–2021-yillarga moʻljallangan 
kompleks rivojlantirish dasturi tasdiqlandi. 

Mazkur dasturga asosan, qayd etilgan 

davrda qabul parametrlarini 18 foizgacha 
oshirish, 350 nafardan ortiq xorijlik olimlarni 
oʻquv jarayonlariga jalb etish, mehnatiga 
haq toʻlashda xodimlarning kasb mahoratini 
inobatga olib ustama haq toʻlash soliq imti-
yozlarini taqdim etish orqali barcha hududlar 
va tarmoqlarni strategik jihatdan kompleks 
rivojlantirish masalalarini hal qilish borasida 
oliy taʼlim tizimi ishtirokini kengaytirish 
yoʻlidagi yana bir muhim amaliy qadamdir 
(Karsten, 2008).

Uchinchi bosqichda yoshlarning oliy 
ta’lim bo‘yicha qamrovini kengaytirish maq-
sadida nodavlat OTTni tashkil etish va ular 
faoliyatini qoʻllab-quvvatlashga ahamiyat 
berildi. Xususan, davlat va nodavlat taʼlim 
tashkilotlari oʻrtasida sogʻlom raqobat mu-
hitini yaratish orqali sifatli taʼlim olishga 
boʻlgan huquqni roʻyobga chiqarish uchun 
Oʻzbekiston Respublikasi Prezidentining 
2017-yil 15-sentabrdagi “Nodavlat taʼlim 
xizmatlari koʻrsatish faoliyatini yanada 
rivojlantirish chora-tadbirlari toʻgʻrisida”gi 
PQ–3276-son qarori qabul qilinib, unga aso-
san, 2018-yil 1-yanvardan boshlab yuridik 
shaxslarga mulkchilik va tashkiliy-huquqiy 
shaklidan qatʼi nazar, nodavlat taʼlim xizmat-
lari koʻrsatishni litsenziya asosida amalga 
oshirish tartibi joriy etildi.

Mazkur qaror ijrosini taʼminlash maq-
sadida Vazirlar Mahkamasining 2018-yil 
27-martdagi 241-son qarori bilan nodavlat 
taʼlim xizmatlari koʻrsatish sohasidagi fao-
liyatni litsenziyalash dastlab Taʼlim sifatini 
nazorat qilish davlat inspeksiyasiga bugungi 
kunda esa VMning 2022-yil 21-fevraldagi 
80-sonli qarori hamda Adliya vazirining 
2023-yil 27-oktabrdagi 3467-son bilan 
roʻyxatdan oʻtgan buyrugʻiga asosan belgilan-
gan tartibga koʻra Oliy taʼlim, fan va innovat-
siyalar vazirligi (oliy, oliy taʼlimdan keyingi 
taʼlim va professional taʼlim xizmatlari) olib 
boradi.

Vazirlar Mahkamasining 2019-yil 7-iyun-
dagi “Davlat taʼlim muassasalari hamda 
nodavlat taʼlim tashkilotlarini attestatsiyadan 

va davlat akkreditatsiyasidan oʻtkazish tarti-
bini takomillashtirish toʻgʻrisida”gi 470-son 
qarori bilan davlat va nodavlat taʼlim tashki-
lotlarini attestatsiyadan va davlat akkreditat-
siyasidan oʻtkazish tartibi belgilandi (mazkur 
qaror bekor qilingan). 

Bunga asosan, attestatsiya va akkredi-
tatsiya oliy taʼlim tashkilotining faoliyatini 
baholashda davlat nazoratining asosiy shakli 
hisoblanib, tashkiliy-boshqaruv faoliyatining 
samaradorligidan iborat. Bu maʼmuriy-
huquqiy munosabatda oliy taʼlim tashkilotlari 
maʼmuriy huquqning subyekti sifatida har 
besh yilda bir marotaba ishtirok etadi hamda 
Oliy taʼlim, fan va innovatsiyalar vazirligi to-
monidan sertifikat beriladi. 

Oliy taʼlim tashkilotlarida taʼlim sifatini 
islohotlarga chambarchas tarzda olib borish 
maqsadida Oʻzbekiston Respublikasi Prezi-
dentining 2018-yil 5-iyundagi PQ–3775-son 
qaroriga asosan baʼzi taʼlim yoʻnalishlari 
uchun uch yil boʻlgan bakalavriat va kamida 
bir yillik magistratura tizimi tashkil etildi 
hamda qabul kvotalaridan tashqari xorijiy 
fuqarolarni test sinovlarisiz qabul qilish joriy 
etildi.

Oliy taʼlim tizimini modernizatsiya qilish, 
tizimni tubdan isloh qilish va sohada davlat 
boshqaruvi samaradorligini oshirish maqsa-
dida Oʻzbekiston Respublikasi Prezidentining 
2019-yil 11-iyuldagi “Oliy va oʻrta maxsus 
taʼlim sohasida boshqaruvni isloh qilish 
chora-tadbirlari toʻgʻrisida”gi PF-5763-son 
Farmoni qabul qilindi. Mazkur farmonning 
asosiy yoʻnalishlari etib sohada yuqori mala-
kali kadrlar tayyorlash, sohada davlat taʼlim 
standartlariga muvofiqlikni taʼminlash, ilmiy 
tadqiqot ishlarini amaliyotga joriy etish orqa-
li tijoratlashtirish belgilandi.

Mazkur farmonning ijrosini taʼminlash 
maqsadida davlat rahbarining 2019-yil 
11-iyuldagi “Oliy va oʻrta maxsus taʼlim tizi-
miga boshqaruvning yangi tamoyillarini joriy 
etish chora-tadbirlari toʻgʻrisida”gi PQ–4391-
son qarori bilan Oliy taʼlim va oʻrta maxsus 
taʼlim vazirligi boshqaruvida oʻzgarishlar 

ham amalga oshirildi. Bundan tashqari, qa-
rorga asosan, OTT rektorlari tegishli tarkibiy 
boʻlimlarni oʻzi boʻysunuvchi vazirlik bilan 
kelishib tasdiqlashi, rektorlar tegishli vazir 
tavsiyasi bilan Prezident Administratsiyasi 
bilan kelishilgan holda Vazirlar Mahkamasi 
tomonidan, prorektorlar esa rektor tavsiyasi 
bilan idora rahbarlari tomonidan lavozimga 
tayinlanishi va lavozimidan ozod etilishi, 
boshqa barcha rahbarlar esa shaxsan rektor 
tomonidan tayinlanishi kabi qoidalar belgi-
landi.

Oliy taʼlim tizimini isloh qilish, taʼlim si-
fatini, oliy taʼlim tashkilotlaridagi maʼmuriy-
huquqiy munosabatlarni yangi bosqichga olib 
chiqish, davlat va nodavlat taʼlim tashkilot-
larining davlat bilan oʻzaro aloqasini qayta 
koʻrib chiqish maqsadida Oʻzbekiston Res-
publikasi Prezidentining 2019-yil 8-oktabr 
kungi “Oʻzbekiston Respublikasi oliy taʼlim 
tizimini 2030-yilgacha rivojlantirish konsep-
siyasini tasdiqlash toʻgʻrisida”gi PF–5847-son 
Farmoni qabul qilindi.

Ushbu farmon bilan oliy taʼlim tashkilotla-
ri faoliyatini tashkil etish va boshqarishning 
yangi qoidalarini oʻz ichiga oladigan yangi qo-
nun va qonunosti hujjatlarini ishlab chiqish 
va amaliyotga joriy etish belgilandi.

Konsepsiya doirasida yangi davlat va 
nodavlat oliy taʼlim tashkilotlarini tashkil 
etish bilan oliy taʼlimga qamrov darajasini 
50 foizdan oshirish, kamida 10 ta, shundan 
Oʻzbekiston milliy universiteti va Samarqand 
davlat universitetini dunyodagi top universi-
tetlarning birinchi 500 taligiga kiritish, oʻquv 
jarayonini kredit modul tizimiga oʻtkazish, 
akademik va moliyaviy mustaqillikni 
taʼminlash, xorijiy investitsiyalarni jalb qilish 
asosida pulli xizmatlar va zamonaviy texno-
logiyalarni qoʻllagan holda oʻz ishlanmalarini 
startap loyihalari asosida tijoratlashtirish, 
ilmiy tadqiqot ishlarini dunyo miqyosiga olib 
chiqish belgilandi. 

Shuningdek, oliy taʼlim tashkilotlari fao-
liyatini tashkil etish va boshqarishda toʻlov-
kontrakt miqdorlarini mustaqil belgilash, 

oliy taʼlim tuzilmasini isloh qilish asosida 
“Karyera markazlari”ni tashkil etish; oʻzini 
oʻzi moliyalashtirish tizimiga oʻtkazish; 
davlatga qarashli OTTning 51 foizini saqlab 
qolgan holda davlat tasarrufidan chiqarish va 
xususiylashtirish orqali korporativ boshqa-
ruv joriy etish; oliy taʼlim tizimida boshqaruv 
jarayonlarini axborotlashtirish asosida opti-
mallashtirish va davlat interaktiv xizmatlari 
koʻlamini kengaytirish; vasiylik kengashlari 
masʼuliyati va rolini oshirish; davlat va no-
davlat taʼlim muassasalarida taʼlim sifatini 
taʼsirchan instrumentlar yordamida nazorat 
qilib borish hamda taʼlim sifatini nazorat 
qilish va OTT reytingini yuritishning nodavlat 
tizimini yaratish qayd etildi.

Oliy taʼlimni 2030-yilgacha rivojlantirish 
konsepsiyasidagi yuqorida qayd etilgan 
vazifalarni amalga oshirish uchun bir qator 
hujjatlar qabul qilindi:

– Vazirlar Mahkamasining 2019-yil 26-de-
kabrdagi “Respublika oliy taʼlim kengashini 
tashkil etish chora-tadbirlari toʻgʻrisida”gi 
1037-son qarori;

– Vazirlar Mahkamasining 2019-yil 3-de-
kabrdagi “Oliy taʼlim muassasalarini bosqich-
ma-bosqich oʻzini oʻzi moliyalashtirish tizimi-
ga oʻtkazish toʻgʻrisida”gi 967-sonli qarori;

– Oʻzbekiston Respublikasi Prezidentining 
2020-yil 6-noyabrdagi “Oʻzbekistonning ya-
ngi taraqqiyot davrida taʼlim-tarbiya va ilm-
fan sohalarini rivojlantirish chora-tadbirlari 
toʻgʻrisida”gi 6108-son Farmoni;

– Oʻzbekiston Respublikasi Prezidentining 
2021-yil 24-dekabrdagi “Davlat oliy taʼlim 
muassasalarining akademik va tashkiliy-
boshqaruv mustaqilligini taʼminlash boʻyicha 
qoʻshimcha chora-tadbirlar toʻgʻrisida”gi 60-
son qarori;

– Oʻzbekiston Respublikasi Prezidentining 
2021-yil 24-dekabrdagi “Davlat oliy taʼlim 
muassasalariga moliyaviy mustaqillik berish 
chora-tadbirlari toʻgʻrisida”gi 61-son qarori;

– Vazirlar Mahkamasining 2021-yil 6-iyul-
dagi “Oʻzbekiston Respublikasi va xorijiy 
hamkor oliy taʼlim tashkilotlarining qoʻshma 

taʼlim dasturlari asosida taʼlim faoliyatini 
tashkil etish tartibi toʻgʻrisidagi nizomni tas-
diqlash haqida”gi 421-sonli qarori va boshqa 
hujjatlar shular jumlasidan. 

Shuni taʼkidlash oʻrinliki, biz tahlil qila-
yotgan 3 bosqichning dastlabki yillarida ham 
1997-yildagi “Taʼlim toʻgʻrisida”gi va “Kadrlar 
tayyorlash milliy dasturi” amalda qoʻllandi. 
Biroq ushbu normativ-huquqiy hujjatlar 
jahon standartlariga nisbatan taʼlimni rivoj-
lantirishning zamonaviy tendensiyalariga 
toʻliq javob bermas edi. Shu sababli 2020-
yil 23-sentabrda yangi tahrirdagi “Taʼlim 
toʻgʻrisida”gi Qonun qabul qilindi. Ushbu 
qonun zamonaviy talablarga javob beradigan 
taʼlim tizimini tartibga solish mexanizmini 
takomillashtirdi, shuningdek, ilgari farmon va 
qarorlar bilan tartibga solingan islohotlarni 
oʻz ichiga oldi.

Mamlakatning oliy taʼlim sohasida sezilar-
li islohotlar amalga oshirildi. Masalan, baka-
lavr asosida oʻqishning minimal davomiyligi 
uch yilga (ilgari toʻrt), magistr darajasi uchun 
bir yilga (ilgari ikki) teng boʻlgan muddat 
boʻlishi belgilandi. Bundan tashqari, eski 
tahrirdagi qonunda bakalavriat oliy taʼlim 
yoʻnalishlaridan biri boʻyicha puxta bilim 
beradigan bosqich hisoblangan boʻlsa, yangi 
tahrirdagi  qonunda bakalavriat oliy taʼlim 
yoʻnalishlaridan biri boʻyicha chuqurlashtiril-
gan bilim, malaka va koʻnikmalar beradigan 
taʼlim sifatida talqin etildi. Koʻrib turgani-
mizdek, puxta bilimlarni shakllantirish chu-
qurlashtirilgan bilim, malaka va koʻnikmalar 
beradigan taʼlim bilan almashtirildi.

Mazkur qonun bilan oliy taʼlim tashki-
lotlari atamasi ham joriy etildi hamda taʼlim 
tashkilotlari reytingi, taʼlim tizimidagi mo-
nitoring va taʼlim sohasidagi davlat nazorati 
joriy etildi.

Oʻzbekiston Respublikasi Prezidenti 
Sh.M. Mirziyoyevning 2021-yil 1-oktabr 
“Oʻqituvchi va murabbiylar” kuni muno-
sabati bilan yoʻllagan bayram tabrigida 
“Bugungi kunda oliy taʼlim tizimini yangi 
sifat bosqichiga koʻtarish, sohadagi mavjud 

muammolarni bartaraf etish, oliygohlarimiz-
ni taʼlim va ilm-fanning yirik markazlariga 
aylantirish boʻyicha boshlagan katta ishlari-
mizni jadal davom ettirishimiz lozim” (Mir-
ziyoyev, 2020), – deya qayd etildi. Oliy taʼlim 
sohasida hozirgi kunda ham davom etayot-
gan islohotlarning yana bir asosi boʻlgan 
huquqiy hujjat yuqorida qayd etganimizdek, 
2022-yil 28-yanvardagi Oʻzbekiston Respub-
likasi Prezidentining 60-sonli farmoni boʻlib, 
farmonning 46–50-maqsadlari oliy taʼlim 
tashkilotlarining bevosita faoliyatiga daxl-
dor boʻlib, qabul parametrlarini 2026-yilga 
qadar 250 mingga yetkazish, davlat OTT te-
gishli huquq va vakolatlarini aniq belgilash, 
talabalarni yotoqxona bilan taʼminlashni  
60 foizdan oshirish, hududlarda nodavlat 
OTT sonini oshirish va boshqa masalalar 
qayd etilgan.

Shundan kelib chiqqan holda Oʻzbekiston 
Respublikasi Prezidentining 2022-yil 
15-iyundagi “Davlat oliy taʼlim muassasa-
lariga oʻqishga qabul qilish jarayonlarini 
tashkil etish toʻgʻrisida”gi qarori bilan davlat 
OTT masofaviy taʼlim shakli, magistraturaga 
qabul qilishda bakalavriat diplom balli va 
til sertifikatini inobatga olish va imtihon 
oʻtkazilmasligi, davlat granti boʻyicha davlat 
buyurtmachisi vazirlik boʻlishi, imtiyozga 
ega boʻlganlar qabul parametrlaridan alohida 
belgilanishi va boshqalar joriy etildi.

Oliy taʼlim sohasidagi maʼmuriy islo-
hotlarni yangi bosqichga olib chiqishda 
Oʻzbekiston Respublikasi Prezidentining 
2022-yil 21-dekabrdagi “Yangi Oʻzbekiston 
maʼmuriy islohotlarni amalga oshirish chora-
tadbirlari toʻgʻrisida”gi PF–269-son Farmoni 
alohida ahamiyatga ega. Sababi mazkur 
farmon bilan davlat boshqaruvi xususan, oliy 
taʼlim sohasiga daxldor boʻlgan va boshqa-
ruvini amalga oshiruvchi 3 ta (Oliy va oʻrta 
maxsus taʼlim va Innovatsion rivojlanish 
vazirliklari hamda Davlat test markazi) idora 
1 ta vazirlik, yaʼni Oliy taʼlim, fan va innovat-
siyalar sifatida qayta tashkil etildi. Bu bilan 
oliy taʼlim tashkilotlari hamda davlat boshqa-

ruv organi oʻrtasidagi munosabatlar maʼlum 
maʼnoda optimallashtirildi.

Xulosa
Oliy taʼlim, fan va innovatsiyalar vazirli-

gining vazifa va vakolatlari hamda tashkiliy 
tuzilmasini belgilovchi Oʻzbekiston Respub-
likasi Prezidentining 2023-yil 3-iyuldagi 
“Maʼmuriy islohotlar doirasida Oliy taʼlim, fan 
va innovatsiyalar sohasida davlat boshqaru-
vini samarali tashkil qilish chora-tadbirlari 
toʻgʻrisida”gi 200-son qarori qabul qilindi. 
Shuningdek, qarorda oliy taʼlim dasturlarini 
Top-200 dagi OTTning dasturi asosida koʻrib 
chiqish, OTTni attestatsiya va davlat akkredi-
tatsiyasidan oʻtkazish bekor qilinib, har 4 yil-
da tashqi baholash natijasi asosida kompleks 
davlat akkreditatsiyasidan oʻtkazish, maxsus 
davlat akkreditatsiyasini esa kadrlar tayyor-
lash yoʻlga qoʻyilayotgan taʼlim dasturlari 
boʻyicha oʻquv jarayoni boshlanishidan oldin 
oʻtkazish, taʼlim dasturlarini xalqaro akkre-
ditatsiyadan oʻtkazish amaliyoti, davlat va 
nodavlat OTTning umumiy reytingini yuritish 
qoidalari oʻz aksini topdi.

Shuningdek, taʼlim sohasidagi islohotlarni 
chuqurlashtirish, taʼlim tashkilotlari faoliya-
tini ilgʻor xorijiy amaliyotlar asosida tashkil 
etish, nodavlat taʼlim tashkilotlari faoliyatini 

qoʻllab-quvvatlash maqsadida davlat rah-
barining 2024-yil 2-fevraldagi “Taʼlim soha-
sidagi islohotlarni jadallashtirish boʻyicha 
qoʻshimcha chora-tadbirlar toʻgʻrisida”gi 
54-son qarori bilan “Taʼlim sohasidagi lo-
yihalar markazi” loyiha ofisi tashkil etilib, 
2024–2025-yillarda kamida 10 ta OTT 
faoliyatiga zamonaviy boshqaruv usullari va 
yuqori standartlarni joriy qilish hamda bosh-
qalar ustuvor vazifa etib belgilandi.

Biz koʻrib chiqqan 3 bosqichda davlat va 
nodavlat OTT oʻrtasida sogʻlom raqobat mu-
hitini yaratish, moliyaviy barqarorlik hamda 
akademik mustaqillik imkoniyatlari taqdim 
etilishi, litsenziyalash tizimlashtirilishi, dav-
lat tomonidan oliy taʼlim boshqaruvini yago-
na idora ostida birlashtirish jarayonlari bilan 
xarakterlanadi. 

Xulosa qilib aytganda, “Ta’lim to‘g‘risida”gi 
Qonun, Prezident va Hukumatning sohaga oid 
qarorlaridagi vazirlik va idora nomlari hamda 
funksiyalarini Oʻzbekiston Respublikasi Pre-
zidentining 2022-yil 21-dekabrdagi 269-sonli 
farmoniga asosan qayta ko‘rib chiqish va 
moslashtirish, oliy taʼlim tashkilotlari faoli-
yatini tartibga soluvchi qonunchilik bazasini 
takomillashtirish hozirgi davr talabi boʻlib, u 
orqali yangi natijalarga erishiladi.  

